
E de crederla tal gò zà rason

     Che fredo a le atrative del pudor

     Per le pute no sento inclinazion

     Ne co ele me perdo a far l'amor.

E culia che me scalda, la xè tal,

     Che dopo tanti cazzi no la gà

     Memoria de quel cazzo madornal

     Che gà tolto l'onor dies'ani fà.

Da sto preamboleto zà capì

     Che sorte de morosa gò per man

     Che ghe dà la stangheta al mio pipì,

     Per chiapar ne la rede el cortesan.

Ma tanto la sà far sta buzzarona,

     Che dopo averla un pezzo cortegiada

     Senza poder gustar un fià de mona

     Me resolvo de darghe una sposada.

Imene che xè casto per natura

     A sta razza de union fà bruto muso,

     El prete bededisse sta creatura

     Son Mario de la Vaca e vado suso.

Dopo tanti sospiri, che sorpresa

     De poder dubitar se fora o drento

     No trovando contrasti in quela sfesa

     Adempisso al dover del sacramento.

No passa gnanca un'ano che pentio

     D'averme tirà in casa el mio flagelo

     Capisso che sto nome de Mario

     Me leva tuto el gusto de l'oselo.

Pur tropo in ogni cossa lo vedemo

     Che senza varietà no ghe matezzo

     Che a una bela mugier anteponemo

     Una carogna che no val un bezzo.

